
O‘ZBEKISTON VA MDH 
MAMLAKATLARI SOLIQ 

TIZIMINING QIYOSIY TAHLILI

Bobomurotova Manzura Panji qizi
Toshkent	moliya	instituti	o‘qituvchisi,	mustaqil	tadqiqotchi

Annotatsiya:	Mazkur	maqolada	mahalliy	va	xorijiy	olimlarning	soliq	yuki,	uning	optimal	darajasi,	unga	ta’sir	qiluvchi	omillar,	
soliqlarning	iqtisodiyotdagi	ahamiyati	borasidagi	turli	qarashlari	nazariy	jihatdan	o‘rganilgan,	O‘zbekiston	va	xorijiy	mam-
lakatlar	misolida	so‘nggi	yillarda	iqtisodiyotga	soliq	yuki	darajasi	ko‘rib	chiqilgan	va	shu	asosda	iqtisodiyotga	soliq	yukini	
optimallashtirish	bo‘yicha	ilmiy	xulosa	va	takliflar	shakllantirilgan.

Kalit	so‘zlar:	soliq	yuki,	YaIM,	soliq	stavkalari,	konsolidatsiyalashgan	byudjet,	Laffer	egri	chizig‘i,	amortizatsiya	islohoti,	
soliqli	tushumlar.
Abstract:	In	this	article,	it	is	theoretically	investigated	the	tax	burden,	its	optimal	level,	factors	affecting	it,	various	opin-
ions	of	domestic	and	foreign	scientists	regarding	the	importance	of	taxes	in	the	economy,	the	level	of	tax	burden	on	the	
economy	in	recent	еars	are	considered	on	the	example	of	Uzbekistan	and	foreign	countries,	and	on	this	basis	are	formed	
scientific	conclusions	and	proposals	for	optimizing	the	tax	burden	on	the	economy.

Key	words:	tax	burden,	GDP,	tax	rates,	consolidated	budget,	Laffer	curve,	depreciation	reform,	tax	revenues.
Аннотация:	В	данной	стате	теоретически	исследовано	различные	взгляды	отечественных	и	зарубежных	ученых	на	
налоговое	бремя,	его	оптималный	уровен,	факторы,	влияющие	на	него,	и	значение	налогов	в	экономике,	рассмо-
трен	уровен	налогового	бремени	на	экономику	в	последние	годы	на	примере	Узбекистана	и	зарубежных	стран,	и	
на	этой	основе	сформированы	научные	выводы	и	предложения	по	оптимизатсии	налоговой	нагрузки	на	экономику.

Ключевые	слова:	налоговое	бремя,	ВВП,	налоговые	ставки,	консолидированный	бюджет,	кривая	Лаффера,	амор-
тизatsiонная	реформа,	налоговые	поступления.

K I R I S H
Soliq	tizimi	soliq	to‘lovchilar,	ya’ni	xo‘jalik	yurituvchi	subektlar	zimmasiga	ma’lum	bir	miqdorda	moliyaviy	yuk	

yuklaydi.	Mazkur	yukni	soliq	yuki	sifatida	belgilash	maqsadga	muvofiqdir,	chunki	bu	tushuncha	tom	ma’noda	
muayyan	 soliq	 to‘lovchining	mamlakat	 iqtisodiyotiga	 umumiy	 ta’sir	 ko‘rsatkichini	 o‘zida	mujassamlab,	 uning	
daromadlaridan	soliqlar	va	soliq	to‘lovlari	shaklida	davlatga	to‘lanadigan	ulush	sifatida	qaraladi.	Iqtisodiyotda	
soliq	yuki	atamasi	ham	muayyan	soliq	to‘lovchiga,	ham	davlatning	alohida	subektiga,	ham	faoliyat	sohalariga,	
ham	butun	mamlakat	iqtisodiyotiga	nisbatan	qo‘llaniladi,	ya’ni	bu	iqtisodiy	kategoriya	mikrodarajada,	mezoda-
raja	va	makrodaraja	ko‘rib	chiqiladi.	Makroiqtisodiy	darajada	yoki	milliy	iqtisodiyot	darajasida	soliq	yuki	butun	
mamlakat	iqtisodiyotiga,	uning	barcha	tarmoqlariga	va	butun	aholiga	nisbatan	aniqlanadi.	

Xo‘sh	soliq	yuki	nima	va	bu	tushuncha	o‘zi	qachon	paydo	bo‘lgan?	
Soliq	 yuki	 –	 bu	 soliq	 to‘lovchi	 tomonidan	 davlat	 byudjetiga	 to‘langan	 jami	 soliqlar,	 yig‘imlar	 va	 boshqa	

majburiy	to‘lovlardir.	Soliq	yuki	tushunchasi	soliqlar	tushunchasi	paydo	bo‘lishi	bilan	bir	vaqtda	paydo	bo‘lgan.	
Xususan,	soliq	yuki	haqida	XVIII	asrda	Adam	Smit	o‘zining	«Xalqlar	boyligining	tabiati	va	sabablarini	o‘rganish»	
asarida	to‘xtalib	o‘tgan	bo‘lib,	unda	muallif	soliq	yuki	darajasi	va	davlat	byudjetiga	mablag‘lar	tushishi	o‘rtasidagi	
muhim	iqtisodiy	bog‘liqlikni	ko‘rsatib	bergan.

A D A B I Y O T L A R  S H A R H I
So‘nggi	yigirma	yil	ichida	mikro	va	makrodarajadagi	soliq	yuki	masalasi	iqtisodiy	adabiyotlarda	juda	keng	

yoritilgan.	 Soliq	 yukini	 hisoblash	 muammolari	 va	 ularni	 bartaraf	 etish	 usullari	 T.	 Toshmurodov,	 T.	 Malikov,	
Q.Yahyoyev	kabi	mahalliy	olimlarimiz,	A.	Kadushin,	N.	Mixaylova,	Ye.	A.	Kirova,	M.	I.	Litvin,	S.	V.	Stepanova,	
A.	S.	Borodina,	D.	A.	Kuznetsova,	T.	K.	Ostrovenko,	S.	V.	Rezvushkin	kabi	rus	olimlari	hamda	S.	Fisher,	R.	Dorn-
bush,	R.	Shmalenzi	kabi	ko‘plab	g‘arb	olimlarining	asarlari	va	ilmiy	ishlarida	o‘z	ifodasini	topgan.

O‘zining	«Soliqlar»	nomli	 izohli	 lug‘atida	 iqtisodchi	olimimiz	T.	Toshmurodov	soliq	 yukiga	shunday	 ta’rif	
beradi:	«Soliq	yuki	–	xo‘jalik	yurituvchi	subekt	yoki	fuqaro	to‘laydigan	barcha	soliqlar	va	to‘lovlar	yig‘indisining	
daromadga	 nisbatidir.	 Soliq	 yuki	 soliqlar,	 yig‘imlar	 va	 to‘lovlar	 yig‘indisining	 xo‘jalik	 yurituvchining	moliyaviy	
ahvoliga	qanchalik	ta’sir	ko‘rsatishi	bilan	tavsiflanadi»	[Toshmurodov,	2013].

T.	Malikovning	 ta’kidlashicha	mamlakat	 yalpi	 ichki	mahsuloti	 tarkibidagi	 soliqlar	miqdorining	 yalpi	 ichki	
mahsulot	miqdoriga	nisbati	soliq	yuki	deyiladi.	Unga	boshqacharoq	ta’rif	ham	berish	mumkin:	soliq	yuki	–	davlat	
xarajatlarining	mamlakat	yalpi	 ichki	mahsulotiga	nisbati.	Biroq	soliq	yukini	 faqat	mamlakat	miqyosida	emas,	
balki	 alohida	 olingan	 tarmoqlar,	 hududlar,	 korxonalar	 yoki	 xo‘jalik	 yurituvchi	 subektlar	 uchun	 ham	 aniqlash	
mumkin.	Buning	uchun	soliq	yuki	og‘irligini	o‘lchashning	alohida	tartibiga	rioya	qilish	kerak	[Malikov,	2022].

Q.	 Yahyoyev	 bergan	 ta’rifga	 ko‘ra	 esa,	 soliq	 yuki	 –	 soliq	 to‘lovchining	 byudjetga	 to‘lanadigan	 hamma	
soliqlari	va	yig‘imlari	yig‘indisidir.	Soliq	yuki	foydaga	yoki	jami	daromadga	nisbatan	olinadi.	Mamlakat	miqyo-
sida	hamma	to‘langan	soliqlar	va	yig‘imlarning	yalpi	 ichki	mahsulotdagi	salmog‘i	ham	soliq	yukini	 ifodalaydi	
[Yahyoyev,	2003].

Taniqli	 iqtisodchi	A.	Laffer	 soliq	 tushumlari	 va	soliq	 stavkalari	 o‘rtasidagi	bog‘liqlikni	o‘zining	Laffer	egri	
chizig‘i	deb	nomlangan	grafik	tasvirida	aks	ettirgan	bo‘lib,	unda	byudjetga	soliq	tushumlarini	maksimal	darajaga	
oshirish	 imkonini	beruvchi	soliqqa	tortishning	optimal	darajasi	mavjudligi	nazarda	tutiladi.	Ushbu	nazariyaga	
ko‘ra	soliq	yukini	kamaytirish	soliq	to‘lovchilar	soni	ko‘payishiga	olib	keladi.	Ya’ni,	bunday	vaziyatda	kam	daro-
madli	odamlar	ham	soliq	to‘lay	oladi,	soliq	solinadigan	baza	kengayadi,	jamiyatning	iqtisodiy	faol	a’zolari	soni	
ortadi.	Stavkalarning	oshishi	esa,	aksincha,	kutilmagan	salbiy	oqibatlarga	olib	keladi.	Zero	VII	asrda	yashab	
o‘tgan	 taniqli	 islom	olimi	 Ibn	Xaldun	shunday	yozgan	edi:	«Sulolalar	 tarixining	boshida	soliqlar	kam,	g‘azna	
to‘la	bo‘lgan.	Hokimiyat	inqirozga	yuz	tutganda	esa,	soliqlar	ko‘p,	g‘azna	esa	bo‘shab	qolgan»	[Zobova,	2012].

Yuqori	 soliq	 stavkalari	 bir	 tomondan	 davlat	 byudjetiga	 tushumlar	 ortishini	 ta’minlaydigandek	 ko‘rinishi	
mumkin,	ammo	amalda	bu	aksincha	holatni	keltirib	chiqaradi,	ya’ni	byudjetga	soliqli	tushumlarni	kamaytiradi.	
Sababi,	soliqlar	oshgani	sayin,	odamlarning	mehnatga	va	sarmoya	kiritishga	bo‘lgan	qiziqishlari	pasayadi	va	
o‘z-o‘zidan	ular	 kamroq	 ishlab	 chiqaradilar	 va	 kamroq	 iste’mol	 qiladilar,	 natijada	byudjetga	 soliq	 tushumlari	
kamayadi.	Buning	teskari	 ta’siri	soliq	yukining	kamayishi	bo‘lib,	bu	jamg‘armalarning	ko‘payishiga,	 investitsi-
yalar,	bandlik	va	ishlab	chiqarish	hajmining	oshishiga	olib	keladi.

P.	Yu.	Buryak	va	S.	L.	Londar	soliq	yuki	kamaytirilganda,	avvaliga,	byudjetga	soliq	tushumlari	tushishi	qisqa	
muddatga	kamayishi,	biroq	ko‘p	o‘tmay	ularning	eksponensial	o‘sishi	ro‘y	berishini	asoslab	berishgan	(1-rasm)	
[Buryak	va	Londar,	2002].	Bunda	asosiy	g‘oya	shundan	iboratki,	soliq	stavkasi	oshganida	soliq	tushumlarining	
qisqa	muddatli	 oshishi	 va	 keyinchalik	 soliq	 solinadigan	 bazaning	 qisqarishi	 hisobiga	 uzoq	muddatga	 daro-
madlarning	 kamayishi	 kuzatiladi.	 Soliq	 stavkasini	 pasaytirgandagi	 vaziyat	 esa	 aksincha.	Bu	 1-rasmda	aniq	
ko‘rsatilgan.

1-rasm: Laffer egri chizig‘i «Soliq tushumlari – vaqt» koordinatalarida:
a - soliq yuki kamayganda; b - soliq yuki ortganda. Bu yеrda F(x) – byudjetga soliq tushumlari, t – vaqt

S.	Fisher	soliq	yuki	soliq	to‘lovchilar	bilan	bir	qatorda	shu	mahsulotni	xarid	qiluvchi	iste’molchilarga	ham	
tushishini	va	bu	soliq	hisobiga	firmaning	foydasi	kamayishi	va	yakuniy	iste’molchi	daromadining	bir	qismi	xarid	
qilingan	tovarga	qo‘shimcha	mablag‘	to‘lashda	o‘z	ifodasini	topishini	aytadi	[Fisher	va	boshq.,	2001].

Yuqorida	nomlari	tilga	olingan	mualliflarning	har	biri	o‘z	asarida	soliq	yukiga	o‘ziga	xos	ta’rif	bergan	va	uni	
hisoblashning	mavjud	uslubiy	vositalarini	tahlil	qilib,	ularning	ijobiy	va	salbiy	tomonlarini	ochib	bergan	hamda	
ularni	qo‘llash	bo‘yicha	o‘z	fikrlarini	bayon	etib,	ko‘plab	takliflar	bildirgan.	Tavsiya	etilgan	usullar	hisoblash	for-
mulasiga	kiritilgan	soliq	to‘lovlarining	tarkibi,	soliq	xarajatlarini	tan	olish	usuli	(hisoblash	usuli	yoki	kassa	usuli	
asosida),	shuningdek	soliqlar	solishtiriladigan	ko‘rsatkich	bilan	farqlanadi.

T A D Q I Q O T  M E T O D O L O G I YA S I 
Maqolada	iqtisodiy	tadqiq	etish	metodikasi,	tizimli	tahlil,	monografik	tahlil,	taqqoslash	kabi	usullardan	foy-

dalanildi,	«soliq	yuki»	bo‘yicha	tizimli	adabiyotlar	tahlili	amalga	oshirildi.	Shu	o‘rinda	ta’kidlash	kerakki,	«soliq	
yuki»	iqtisodiy	tushuncha,	moliyaviy	ko‘rsatkich	sifatida	turli	adabiyotlarda	«soliqlarning	YaIMdagi	ulishi»,	«iqti-
sodiyotga	soliq	yuki»,	«soliq	og‘irligi»	tushunchalari	sifatida	ham	o‘rganilgan.

T A H L I L  V A  N A T I J A L A R
Umuman	olganda	iqtisodiyotga	soliq	yukini	kamaytirish	eng	avvalo	soliq	to‘lovchilarga	soliq	yukini	kamayti-

rishdan	boshlanadi,	ya’ni	makrodarajadagi	soliq	yukining	asosini	shubhasiz	mikrodarajadagi	soliq	yuklari	yig‘in-
disi	tashkil	etadi.	Shuni	inobatga	olgan	holda	xo‘jalik	yurituvchi	subektlarning,	ya’ni	byudjetdagi	soliqli	daromad-
larining	asosiy	qismini	ta’minlaydigan	soliq	to‘lovchilarning	soliq	yukini	aniqlash	masalasi	har	doim	dolzarb	bo‘lib	
kelgan.	Qaysi	iqtisodchi	olim	tomonidan	soliq	yuki	mavzusi	ko‘tarilmasin	bundan	ko‘zlangan	maqsad	shubhasiz	
davlat	byudjetining	soliqli	tushumlarini	kamaytirib	yubormagan	holda	soliq	to‘lovchilarga	soliq	yukini	kamaytirish	
yo‘llarini	tahlil	qilish	va	ular	orasidan	eng	maqbulini	taklif	qilish	bo‘lgan.	Shu	niyatda	ular	avvalambor	soliq	yuki	
darajasini	to‘g‘ri	aniqlashga	urinishgan	va	soliq	yukini	hisoblash	bo‘yicha	o‘z	usullarini	ishlab	chiqishgan.

Hozirgi	vaqtda	soliq	to‘lovchilar	uchun	soliq	yukini	hisoblashning	juda	ko‘p	usullari	mavjud,	ular	quyidagi	
ikki	jihatga	ko‘ra	bir-biridan	farq	qiladi:

● birinchidan,	soliq	yukini	hisoblashga	kiritiladigan	soliqlar	tarkibi	turlicha;
● ikkinchidan,	ko‘plab	usullarda	to‘langan	soliq	va	yig‘imlar	miqdori	nisbat	qilib	olinadigan	ko‘rsatkich	har	

xil	bo‘ladi.
O‘zbekiston	Respublikasi	Vazirlar	Mahkamasining	2021	yil	7	dekabrdagi	«Soliq	xavfini	boshqarish,	soliq	

xavfi	mavjud	 soliq	 to‘lovchilarni	 (soliq	 agentlarini)	 aniqlash	 va	 soliq	 tekshiruvlarini	 tashkil	 etish	 va	 o‘tkazish	
to‘g‘risida»gi	1-sonli	qarorida	soliq	yukini	aniqlash	tartibi	quyidagicha	ko‘rsatilgan:

B = T × 100% / In
Bunda:
B	—	soliq	yuki;
T	—	soliq	davri	davomida	to‘lanishi	lozim	bo‘lgan	soliqlar	summasi;
In	—	soliq	davrida	tovarlarni	(xizmatlarni)	sotishdan	tushgan	daromad.
Bu	usulda	hisoblangan	soliq	yuki	ko‘rsatkichi	yalpi	tushumda	soliqlarning	tarkibi	hisobga	olinmasligi	sababli	

soliqlarning	moliyaviy	 holatga	 ta’sirini	 ko‘rsatib	 berolmasa-da,	 biroq	 to‘langan	 soliqlarning	 yalpi	 tushumdagi	
ulushini	aniqlab	beradi.

Turli	xo‘jalik	yurituvchi	subektlarda	soliq	yuki	darajasi	subektga	bog‘liq	bo‘lgan	va	bog‘liq	bo‘lmagan	qator	
ichki	va	tashqi	omillar	natijasida	bir-biridan	farq	qilishi	mumkin.	Barcha	tadbirkorlik	subektlari	bo‘yicha	o‘rtacha	
soliq	yukini	hisoblash	ilg‘or	texnologiyalarning	hayotimizga	kirib	kelganiga	qaramay	hanuzgacha	murakkab	ish	
bo‘lgani	sababli	soliq	to‘lovchilarga	soliq	yukini	kamaytirishda	asos	qilib	makroko‘rsatkich	–	iqtisodiyotga	soliq	
yuki	darajasini	olish	maqsadga	muvofiq.

So‘ngi	yillarda	mamlakatimizda	YaIMga	nisbatan	konsolidatsiyalashgan	byudjet	daromadlari	bo‘yicha	o‘sish	
tendensiyasi	kuzatilmoqda.	Biroq	bunga	sabab	soliq	stavkalarining	oshishi	emas	balki	soliq	to‘lovchilar	sonining	
va	 soliq	bazasining	ortishidir.	Zero	 so‘ngi	 yillarda	yurtimizda	bir	 nechta	 soliq	 turlari	 bo‘yicha	soliq	 stavkalari	
sezilarli	darajada	kamaydi	va	aynan	shuning	hisobiga	soliq	to‘lovchilarning	tadbirkorlikka	qiziqishi	ortdi,	hamda	
soyali	iqtisodiyotdan	chiqish	holatlari	ko‘paydi.	Shu	munosabat	bilan	soliqlarning	YaIMdagi	ulushi	ham	ortdi.

1-jadval: O‘zbekiston Respublikasida 2018-2022 yillar uchun YaIM va unga nisbatan davlat byudjeti 
daromadlarining ulushi1 (mlrd so‘m)

YaIM 406	648 529	391 602	551 734	588 839	989
Konsolidаsiyalashgan	
byudjet	daromadlari 107	035 26,3% 137	057 25,9% 156	249 25,9% 196	405 26,7% 254	583 30,3%

1	 https://www.norma.uz/oz/raznoe/soliq_tizimi_muammolar_va_istiqbollari1

2-jadval: Belarus Respublikasida 2018-2022-yillar uchun YaIM va unga nisbatan davlat byudjeti daromadlarining 
ulushi2 (mlrd Belarus rubli)

YaIM 121,6 134,7 147 173,2 186,7
Konsolidatsiyalashgan	
byudjet	daromadlari 31,4 25,8% 33,0 24,5	% 39,4 22,7% 39,4 22,7% 47,2 25,3%

Dunyoning	boshqa	davlatlari	 iqtisodiyotiga	nazar	soladigan	bo‘lsak	MDH	davlatlarida	soliq	yuki	darajasi	
biznikidan	juda	katta	farq	qilmaydi,	ammo	rivojlangan,	xususan	g‘arb	mamlakatlarida	bu	ko‘rsatkichning	bizni-
kidan	ancha	yuqoriligini	ko‘rishimiz	mumkin.

3-jadval: Buyuk Britaniyada 2018-2022 yillar uchun YaIM va unga nisbatan davlat byudjeti daromadlarining 
ulushi3 (mlrd dollar)

YaIM 2	900,79 2	878,67 2	756,90 3	186,86 3	380,0
Byudjet	daromadlari 838,4 34,6% 877,6 32,8% 840,5 32,8% 918,4 34,7% 1254 37,1%

2-rasm: 2018-2022-yillar kesimida O‘zbekiston, Belorussiya va Buyuk Britaniyada soliq yukining o‘zgarishi4

A.	Laffer	2019-yil	O‘zbekistonga	tashrifi	vaqtida	bergan	intervyusida	shunday	degan	edi:	«Rivojlanayotgan	
davlatlar	 rivojlangan	mamlakatlar	 tajribasiga	murojaat	qilishlari	kerak,	ularning	bugungi	amaliyotiga	emas»5. 
Darhaqiqat	bugungi	amaliyotning	natijasi	ertaga	ko‘rinadi,	shunday	ekan	soliq	siyosati	sohasida	boshqa	dav-

2	 Jahon	banki	ma’lumotlari	asosida	muallif	tomonidan	shakllantirilgan.
3	 Jahon	banki	ma’lumotlari	asosida	muallif	tomonidan	shakllantirilgan.
4	 Yuqoridagi	jadvallar	asosida	muallif	tomonidan	tayyorlandi.
5	 Рейган	ва	Тетчерга	маслаҳатчи	бўлган	иқтисодчидан	қимматли	сабоқлар:	Катта	солиқ	юки	ғазнани	тўлдирмайди.	https://kun.

uz/uz/85393573

latlar	amaliyoti	tahlil	qilinganda,	asosiy	e’tiborni	ularni	bugungi	natijaga	olib	kelgan	islohotlariga	qaratish,	muvaf-
faqiyatlilarini	olish,	samarasizlaridan	esa	xulosa	chiqarish	lozim.

Bu	 yеrda	 Belorussiya	 tajribasiga	 qaralsa	 soliq	 yuki	 2018-2021-yillarda	 kamayish	 tendenцiyasiga	 ega	
(2-rasm),	2022-yil	haqida	esa	hali	yil	yakuni	bo‘yicha	hisobot	 taqdim	etilmagani	uchun	aniq	xulosa	chiqarib	
bo‘lmaydi.

Mamlakatda	iqtisodiyotga	soliq	bosimining	kamayishiga	tahlil	qilingan	davrdan	oldin	ichki	soliq	tizimidagi	
qonunchilikka	kiritilgan	o‘zgartirishlar	ta’sir	ko‘rsatgan,	jumladan:	aylanmadan	soliq	bekor	qilingan,	ko‘chmas	
mulkka	 soliq	 solish	 obektidan	 asosiy	 vositalarning	 faol	 qismi	 chiqarib	 tashlangan,	 deyarli	 barcha	 mahalliy	
soliqlar	va	yig‘imlar	bekor	qilingan,	soddalashtirilgan	soliqqa	tortish	tizimi	bo‘yicha	soliq	stavkalari	pasaytirilgan	
va	boshqa	bir	qator	muhim	yangiliklar	kiritilgan.	2012-yilda	daromad	solig‘i	stavkasining	24	foizdan	18	foizga	
tushirilishi,	«amortizatsiya	mukofoti»ning	joriy	etilishi,	zararlarni	kelgusidagi	foydaga	o‘tkazilishi,	mahalliy	ishlab	
chiqarishining	innovatsion	va	yuqori	texnologiyali	mahsulotlarining	rag‘batlantirilishi	Belarus	Respublikasi	iqti-
sodiyotining	investitsion	jozibadorligini	va	uning	raqobatbardoshligini	oshirishda	soliq	yuki	yanada	optimallash-
tirishga	qaratilgan	chora-tadbirlar	qatoridandir	[Vladыkovskiy,	2012].

2022-yilgacha	Belarus	Respublikasida	 quyidagi	 respublika	 darajasidagi	 soliqlar	 amalda	 edi:	 qo‘shilgan	
qiymat	solig‘i,	akцizlar,	 foyda	solig‘i,	doimiy	vakolatxona	orqali	Belarus	Respublikasida	ishlamaydigan	xorijiy	
tashkilotlarning	daromadlariga	soliq,	jismoniy	shaxslarning	daromad	solig‘i,	mulk	solig‘i,	yеr	solig‘i,	ekologiya	
solig‘i,	 tabiiy	 resurslarni	qazib	olganlik	uchun	soliq;	offshor	yig‘imi;	gerb	yig‘imi;	konsullik	yig‘imi;	davlat	boji;	
patent	 bojlari;	 bojxona	bojlari,	 bojxona	 yig‘imlari	 va	 shaxsiy	 foydalanish	uchun	 tovarlarga	nisbatan	bojxona	
to‘lovlari;	utilizatsiya	yig‘imi.

Soliqlar	mamlakat	byudjetining	eng	katta	moliyaviy	tarkibiy	qismi	bo‘lganligi	sababli,	bu	daromadni	oshirish	
har	qanday	davlatning	ustuvor	vazifalaridan	biri	hisoblanadi.	Ammo	har	qanday	soliq	to‘lovchining	istagi	buning	
teskarisi	–	o‘ziga	tushadigan	soliq	yukini	maksimal	darajada	kamaytirishga	erishish.	Buning	esa	har	qanday	
soliq	to‘lovchi	korxona	faqat	oqilona	moliyaviy	strategiya	tuzish	orqali	uddasidan	chiqishi	mumkin.

Biroq	puxta	moliyaviy	strategiya	tuzish	va	uni	amalga	oshirish	hamma	korxonaning	ham	qo‘lidan	kelaver-
maydi	va	ko‘pincha	tashqi	omillar	bunga	juda	katta	to‘sqinlik	qiladi.	Oqibatda	soliq	to‘lovchi	to‘layotgan	soliqlar	
va	to‘lovlar	miqdori	u	olayotgan	foyda	oldida	juda	katta	bo‘lib	ko‘rindi	va	soliq	to‘lovchi	bu	soliqlarni	to‘lashdan	
qochish	va	ularni	to‘lamaslik	yo‘lini	izlay	boshlaydi.	Mana	shu	еrda	sahnaga	xufiyona	iqtisodiyot	chiqib	keladi.

Yashirin	 iqtisodiyotga	 qarshi	 kurash	 jahonning	 ko‘plab	 davlatlarida	 kuzatiladi.	 Xususan	 bizning	 mam-
lakatimiz	 iqtisodiyotida	ham	yashirin	sektor	keng	quloch	yozgan	bo‘lib,	u	soliq	yukining	darajasiga	har	doim	
salbiy	ta’sir	ko‘rsatib	kelgan,	chunki	u	soliq	yukining	soliqlarni	yig‘ishga	ta’sirini	aniq	baholashga	va	mamlakat	
iqtisodiyotiga	nisbatan	real	soliq	yuki	darajasini	aniqlashga	imkon	bermaydi.

Mamlakat	 iqtisodiyotga	 nisbatan	 soliq	 yuki	 darajasini	 pasaytirish	 chora-tadbirlarini	 ikki	 xil	 yo‘nalishda	
amalga	oshirish	mumkin.	(4-jadval)

4-jadval: Soliq yukini kamaytirish yo‘nalishlari
Soliq yukini kamaytirishning qonunchilik yo‘nalishi Moliyaviy vositalarni teng taqsimlash yo‘nalishi

1.	Asosiy	soliq	turlarining	soliq	stavkalarini	pasaytirish 1.	Yashirin	iqtisodiyot	sektori	ulushini	kamaytirish
2.	Soliqqa	tortishni	universallashtirish 2.	Soliq	intizomini	mustahkamlash
3.	Soliqlar	sonini	kamaytirish	 3.	Soliqqa	tortiladigan	bazani	kengaytirish

Asosiy	soliq	 turlarining	soliq	stavkalarini	pasaytirish,	shubhasiz,	soliq	yukini	kamaytirishning	eng	 tezkor	
usulidir,	ammo	bu	еchim	davlatning	soliqli	tushumlarini	keskin	kamayishiga	olib	keladi,	shuning	uchun	ham	bu	
yo‘lni	tanlash	osongina	qabul	qilinadigan	qaror	bo‘lmasligi,	aksincha	juda	chuqur	tahlillarga	asoslanishi	kerak.	

Shu	jihatdan	ba’zi	vaqtlarda	davlatlar	soliq	yukini	kamaytirish	chora-tadbirlarini	olib	borayotganiga	qaramay	
muayyan	soliq	turlari	bo‘yicha	soliq	stavkasini	oshirishi	holatlari	ham	kuzatiladi.	Masalan,	Rossiyada	2019-yil	
1-yanvardan	boshlab	qo‘shilgan	qiymat	solig‘i	stavkasi	18	 foizdan	20	 foizga	oshirildi,	chunki	bu	soliq	soliqli	
tushumlarni	shakllantirishning	asosiy	moddalaridan	biri	bo‘lib,	so‘ngi	yillarda	uning	ulushi	davlat	federal	byudje-
tining	kamida	35	foizini	tashkil	etmoqda.

Soliqqa	tortishni	universallashtirish	mamlakat	soliq	 tizimi	 tomonidan	muayyan	soliq	 to‘lovchining	xo‘jalik	
yuritish	samaradorligiga	uning	mulkchilik	shakli,	soliqqa	tortish	subektidan,	uning	qaysi	tarmoqqa	yoki	yo‘nal-
ishga	 mansubligidan	 qat’i	 nazar	 bir	 xil	 talablarni	 qo‘yishi	 kerakligini	 anglatadi.	 Universallashtirish	 tamoyili	
daromad	manbai	 va	 daromadlarni	 shakllanish	 joyi	 yoki	 soliqqa	 tortish	 obektidan	 qat’i	 nazar,	 soliqlarni	 his-
oblashda	bir	xil	yondashuvni	ta’minlashni	nazarda	tutadi.

Iqtisodiyotning	yashirin	sektori	ulushini	kamaytirish	mamlakatning	soliq	yukini	kamaytirishning	eng	sama-
rali	vositasi	bo‘la	oladi,	chunki	mahalliy	iqtisodchilarimizning	kuzatishlariga	ko‘ra,	O‘zbekiston	Respublikasida	
yashirin	 iqtisodiyotning	 ulushi	 so‘ngi	 yillardan	mamlakat	 yalpi	 ichki	mahsulotining	 40-50%i	miqdorida	 bo‘lib	
kelmoqda.

Iqtisodiyotning	xufiyona	sektori	ko‘lamini	qisqartirishga	esa	quyidagilar	orqali	erishish	mumkin:

●	 soliqqa	oid	huquqbuzarliklarni	aniqlash	mexanizmlarini	ishlab	chiqish;

●	 soliq	qonunchiligi	bo‘yicha	jarimalarni	oshirish;

●	 yashirin	iqtisodiyotdan	ixtiyoriy	chiqishni	rag‘batlantirish;

●	 soliq	to‘lovchilarning	xufiyona	sektorga	o‘tib	ketishidan	olib	qoladigan	aloqalar	va	ittifoqlarni	yaratish.

Umuman	olganda	so‘nggi	yillarda	O‘zbekistonda	bu	yo‘nalishlarning	barchasi	bo‘yicha	qator	ishlar	amalga	
oshirildi,	jumadan	Soliq	kodeksi	qaytadan	ko‘rib	chiqilib,	tegishli	o‘zgartirishlar	kiritildi,	soliqlar	turlari	kamaytirildi	
va	soliq	stavkalari	muayyan	soliq	turlari	uchun	pasaytirildi,	soliqqa	tortiladigan	baza	kengaytirildi	va	xufiyona	
iqtisodiyotni	qisqartirish	bo‘yicha	ko‘plab	chora-tadbirlar	qo‘llandi.	2020-yil	30-oktyabr	kuni	O‘zbekiston	Res-
publikasi	Prezidentining	«Yashirin	iqtisodiyotni	qisqartirish	va	soliq	organlari	faoliyati	samaradorligini	oshirish	
bo‘yicha	tashkiliy	chora-tadbirlar	to‘g‘risida»gi	PF-6098-son	farmoni	ham	shular	jumlasidan.

O‘zbekiston	Respublikasi	Prezidentining	2019-yil	 10-iyuldagi	«Soliq	ma’muriyatchiligini	 takomillashtirish	
bo‘yicha	 qo‘shimcha	 chora-tadbirlar	 to‘g‘risida»gi	 PQ-4389-son	 qaroriga	 1-ilovada	 Soliq	 ma’muriyatchiligini	
takomillashtirish	 strategiyasi	 belgilandi	 va	uning	asosiy	 yo‘nalishlaridan	biri	 sifatida	Soliq	 siyosatini	 takomil-
lashtirish	va	iqtisodiyotda	xufiyona	aylanma	darajasini	qisqartirish	va	shu	maqsadda	soliq	yukini	optimallashti-
rish	(kamaytirish	va	baravarlashtirish)	belgilab	qo‘yildi.

X U L O S A  V A  T A K L I F L A R
Amalga	oshirilayotgan	islohotlar	yildan	yilga	mamlakatimiz	iqtisodiyotini	ijobiy	tomonga	siljishiga	yordam	

berayotgan	bo‘lsada,	biroq	hali	bu	sohada	qilinishi	kerak	bo‘lgan	ishlar	talaygina.
Jahon	 tajribasi	 shuni	 ko‘rsatadiki,	 soliq	 imtiyozlarining	maqbul	 darajasini	 belgilashda	 ishlab	 chiqarishni	

rivojlantirishni	iqtisodiy	rag‘batlantirish,	ya’ni	tovar	ishlab	chiqaruvchining	manfaatlarini	birinchi	o‘ringa	chiqarish	
kerak.	Tadbirkorlik	muhitiga	soliq	yukining	yuqori	darajasi	ishlab	chiqarilgan	mahsulotlar	narxining	oshishi	bilan	
bir	vaqtning	o‘zida	bozorda	tovar	va	xizmatlar	taklifining	pasayishiga	ham	olib	keladi.

Iqtisodiy	o‘sishni	rag‘batlantirish	maqsadida	tadbirkorlik	subektlariga	soliq	yukini	kamaytirish	bo‘yicha	zarur	
chora-tadbirlar	ikki	yo‘nalishda	amalga	oshirilishi	lozim:

1)	 investitsiyalar	va	innovatsiyalar	uchun	maqsadli	soliq	imtiyozlari	ro‘yxati	va	ko‘lamini	kengaytirish.

2)	 mamlakatda	 amortizatsiya	 islohotini	 o‘tkazish.	 Barcha	 hududlarda	 jadallashtirilgan	 amortizatsiya	
qo‘llashga	o‘tish	daromad	solig‘i	 to‘lanadigan	umumiy	 foyda	qismini	sezilarli	darajada	kamaytirishga	
yordam	 beradi.	 Tadbirkorlikka	 soliq	 yukini	 kamaytirishning	 ushbu	 usulidan	 foydalanish	 orqali	 davlat	
investitsiyalar	 uchun	 daromad	 solig‘i	 ko‘rinishidagi	 byudjet	 tushumlaridan	 ko‘ra	 bir	 necha	 barobar	
ko‘proq	qo‘shimcha	moliyaviy	resurslarni	qo‘lga	kiritishi	mumkin.

